
——《翰苑一室》（8） 
 

吴慧 
 

 
 

萍踪篇  共十七首 
 
 

苏台杂记  五首  1943年 
 

獅林名夙冠苏台，负笈经年我始来。屈曲廊迴仙境出；玲珑石转洞天开。落英
燕蹴銜红碎；流水鳬浮漾绿洄。一架紫藤花下路，东风吹拂几低徊。 
 
说法生公石点头，剑池一碧勺寒秋。千寻岩岫云浮塔，七里山塘柳拂舟。近郭
栽花权纳课，远尘啜茗且登楼。出门更访五人墓，颇觉胭脂汙虎丘。 
 
平越兴吴霸业荒，灵岩館主亦何方？东风再到柳藏寺；西子不来云绕廊。百啭
林深山鸟丽，千盘路仄涧花香。伶俜巉石愁难下，未敢前扶枉在旁。 
 
题壁亭间兴欲狂，偕谁衝雨问沧浪？枝头烟重蝶衣溼；池上风多鸳梦涼。垂柳
依人如侧耳，落花和泪自迴肠。寻春何处非经过，不及斯游久未忘。 
 
千載高风有所师，范公祠与况公祠。忧怀海内宁先乐？泽被吴中有去思。夜雪
门深人共立；春风帐暖梦难追。何能举一三隅反，惭愧频年说项斯。 

予就学崇范中学乃范仲淹祠，后肄业崇实高中乃况钟祠。 
    
                    金陵咏古 六首 1 9 4 5年秋，时予就读南京临大 

花雨台前景足娱!攀巢吸卵戒全逾。百年身自兼成败，三赎人应见智愚。老蔓藏
蛇寒柳秃，坏墙牧豕古城芜。禅房晾菜僧无事，落日鸡鸣山下途。  (台城) 
 

绮楼金粉蚀雄心，井底胭脂水尚深。玉树千年遗艳曲，铜瓶百丈有哀音。谈空
梁氏前车在，宴乐隋家覆辙寻。若辈安能抚宇内，宜辞翠辇入鸡林。  (胭脂井) 
 

掩映寺门松柏苍，招提左右抱平岗。一从土木侈人主，遂任湖山豪法王。迸地
清泉直喷竹，摩穹大殿不飞梁。中原十万虫沙劫，枉与芸生建道场。  (灵谷寺) 
 

定鼎东南扫虏尘，当初开国仗红巾。一朝华夏冠裳复，百代江山花草新。月殿
盘松有龙宿，秋陵兀石尚麟振。更深灵爽何须哭，得失由来似转轮。  (明孝陵) 

紫金山势都龙蟠，杰构陵园百级坛。先觉揭竿开社稷，后人拾芥晋衣冠。南天
绩在高铜柱，北地魂归冷玉棺。闻道当年有道命：石城形胜即长安。  (中山陵) 
 

悬岩千尺俯江郊，夜夜墙根打怒潮。几见石城迎北旅，未闻天堑护南朝。笺衔
燕子当枢促，钵托龙孙去国遥。第一人谋非地利，楼船直下白幡飘。  (石头城) 
 
 

白  门  兩首  1945年冬 
 

何处清闲谢市阛?后湖湖上弄潺菠。半湾斜照明朱舫，十里平波写翠鬟。映水柳
垂兴废外，看山人介醉醒间。行吟未觉归途晚，送我烟堤月一弯。 
 
夜间流寒上客颜，萧然行李出重关。别离霜月三更后，潦倒风尘一月间。此去
何年来白下？一生最爱是青山。明朝回首浪千叠，木落吴江孤棹还。 
 
 

无         无锡 三首1946年春、秋 ，时予夫妇就读无锡教 
院       
                

                       望太湖 
 
转塔凌空入望舒，鼋头渚畔甩龙珠。水晶宫阕波浪阔；全碧楼台花木腴。烟里
山痕迎跃马；风中帆影送飞凫。太湖三万六千顷，一角今吾窥得无? 
 
                           游梅园    
 
寻梅乘兴访梅园，腊月江南朝日温。楼阁为谁曾扫榻?湖山对此合倾樽。万株春
露雪成海，十里风传香有源。一近人间富贵地，便无寒素到花魂。 
 

登惠山 
 

排闼青来久结朋，层峦今日我方登。冷红千树岭前染；寒碧一泉天下闻。古贝
迹留沧海变，秋鹰翅得好风乘。披襟长啸无余子，独立吴山最上层。 
 

柳  塘  1950年春，时予执教双杨 
 

苍然墨渖古香存，谁对梅花倒百尊？沧海三迁人未老，春风一帐座余温。桥边
鱼上柳垂市；滨里蚕忙桑翳村。社日归来唯燕子，营巢犹傍旧衡门。 
   所居为周心梅先生故居，先生当时举家寓沪上。 

